
ત્રૈલોક્યમોહનશ્રીસીતાકવચમ્

શ્રીલક્ષ્મણ ઉવાચ ।
કૃતાઞ્જલિપુટો ભૂત્વા નત્વા શિરસિ લક્ષ્મણઃ ।
ઉવાચ પરમં દિવ્યં સીતાયાઃ કવચં પરમ્॥ ૧॥
ત્વત્તઃ શ્રોતુમિચ્છામિ ત્રૈલોક્યમોહનં મહત્ ।
કથયસ્વ રઘુશ્રેષ્ઠ દિવ્યં કવચમુત્તમમ્॥ ૨॥
શ્રીરામ ઉવાચ શ્રૃણુ વત્સ મહાદિવ્યં મહામઙ્ગલદાયકમ્  ।
મહાસિદ્ધિકરં પુંસાં મહાસમ્પત્તિદાયકમ્॥ ૩॥
ત્રૈલોક્યમોહનં નામ કવચં પરમાદ્ભુતમ્ ।
યઃ પઠેત્સતતં ભક્ત્ત્યા અપુત્રઃ પુત્રવાન્ ભવેત્॥ ૪॥
અષ્ટાક્ષરં મહામન્ત્રં પઠેત્ કવચસંયુતમ્ ।
તતઃ સિદ્ધિમવાપ્નોતિ અકીલમતુલં વરમ્॥ ૫॥
ૐઅસ્ય શ્રીસીતાત્રૈલોક્યમોહનકવચમન્ત્રસ્ય શ્રીરામઋષિરનુષ્ટુપ્
છન્દઃ શ્રીસીતાદેવતા શ્રીસીતાપ્રીત્યર્થે જપે (પાઠે) વિનિયોગઃ॥
ધ્યાનમ્ -
નીલામ્ભોજદલાભિરામનયનાં નીલામ્બરાલઙ્કૃતાં
ગૌરાઙ્ગીં   શરદિન્દુસુન્દરમુખીં  વિસ્મેરબિમ્બાધરામ્ ।
કારુણ્યામૃતવર્ષિણીં    હરિહરબ્રહ્માદિભિર્વન્દિતાં
ધ્યાયેદ્ભક્તજનેપ્સિતાર્થફલદાં રામપ્રિયાં જાનકીમ્॥ ૧॥
ૐ શિરો મે ભૂભવા પાતુ લલાટે જનકાત્મજા ।
નેત્રે પાતુ કુજા ચૈવ વૈદેહી શ્રુતિરક્ષિણી॥ ૨॥
જિહ્વાં મે જાનકી પાતુ ગ્રીવાં જનકનન્દિની ।
સ્કન્ધૌ પાતુ મહામાયા ભુજૌ પાતુ સુલોચના॥ ૩॥

કરૌ પાતુ સદા સીતા હૃદયં રામપાર્શ્વગા ।
મધ્યં પાતુ ચ પદ્માક્ષી નાભિં  મે વનવાસિની॥ ૪॥
કટિં  યોગેશ્વરી પાતુ સક્થિનીં  મૃગધ્વંસિની ।
ઉરૂ મે પાતુ વૈદેહી જાનુની ભિલ્લમોક્ષિણી॥ ૫॥
જઙ્ઘે  બાલિપ્રમાથિની ચતુષ્પદી દૈત્યનાશિની ।
સર્વાઙ્ગં  પાતુ સ્વચ્છાઙ્ગી  સદા પાતુ પ્રબોધિની॥ ૬॥
વિભીષણશ્રીદા પાતુ સદ્યશ્ચૈવ દિશો દશ ।
સીતાયાઃ કવચં હ્યેતદ્દેવાનામપિ દુર્લભમ્॥ ૭॥
ત્રૈલોક્યમોહનં નામ ત્રૈલોક્યધનદાયકમ્ ।
મુચ્યતે સર્વપાપેભ્યો નિર્વાણમધિગચ્છતિ॥ ૮॥
અશ્વમેધાયુતફલં પઠનાલ્લભતે નરઃ ।
નિત્યં પઠતિ ભક્ત્યા યઃ તસ્ય સીતા પ્રસીદતિ॥ ૯॥
રાજ્યલાભો ભવેત્તસ્ય મમ ભક્તિશ્ચ પુષ્કલા ।
યઃ પઠેત્તુ મમાગ્રે વૈ પૂજાકાલે પ્રયત્નતઃ ।
સૌમિત્રે ચ શ્રૃણુષ્વ ત્વં દદામિ વાઞ્છિતં ફલમ્॥ ૧૦॥
ઇતિ ત્રૈલોક્યમોહનશ્રીસીતાકવચં સમ્પૂર્ણમ્॥

